
ЗА РАНО ПРЕДУПРЕДУВАЊЕ И ПРЕВЕНТИВНО ПРЕСТРУКТУРИРАЊЕ НА ТРГОВСКИ ДРУШТВА (*)

I. ОПШТИ ОДРЕДБИ

Предмет на уредување
Член 1
Со овој закон се уредуваат:
· системот за рано предупредување од ризик од инсолвентност;
· условите, постапката и правните последици од превентивното преструктурирање;
· правата, обврските и одговорностите на должникот, органите на управување, доверителите, судот, практичарите во областа на преструктурирање, надзорниците и нотарите;
· односот меѓу постапката за превентивно преструктурирање и стечајната постапка;
· други прашања поврзани со спречување и решавање на финансиски потешкотии на должникот.
Значење на поими
Член 2
Одделни поими употребени во овој закон го имаат следново значење:
1. "Должник" е секое правно или физичко лице кое врши дејност, над кое може да се отвори постапка за превентивно преструктуирање.
2. “Должник-поединец“ е секое физичко лице кое врши дејност регулирана со закон;
3. “Микро, мали и средни претпријатија“ се претпријатија класифицирани согласно со Законот за трговските друштва.“
4. "Инсолвентност (неспособност за плаќање)” е состојба во која должникот не може трајно или подолг период да ги намирува своите пристигнати парични обврски, односно долгови.
5. “Ризик од инсолвентност“ е состојба во која, врз основа на финансиската состојба, ликвидноста, обврските и проекциите на готовински тек, постои основано очекување дека должникот во идниот период може да стане неспособен за плаќање.
------------------------------
(*) Со овој закон се врши усогласување со Directive (EU) 2019/1023 на Европскиот парламент и на Советот од 20 јуни 2019 година за рамките за превентивно преструктурирање, отпишување долгови и забрани, како и за мерките за зголемување на ефикасноста на постапките за преструктурирање, несолвентност и отпишување долгови, за изменување на Директивата (ЕУ) 2017/1132.
6. "Орган на управување" е органот во трговското друштво на кого му е доверено управувањето на друштвото во согласност со Законот за трговски друштва.
7. „Доверители“ се доверители чии побарувања се опфатени со планот за  преструктуирање и чии права или интереси можат да бидат изменети со планот.
8. " План за преструктуирање“ е договор или збир на мерки насочени кон финансиско и оперативно преструктуирање на должникот со цел спречување на инсолвентност и одржување на неговото работење.
9. “Сметководител/овластен сметководител“ е лице кое ги води трговските/ деловните книги на должникот, ги составува  неговите финансиски извештаи вклучително и проекцијата на готовински тек за наредниот период од 12 месеци, кое може да е вработено лице кај должникот или да врши сметководствени работи кај должникот со склучен договор, согласно закон.
10. „Практичар во областа на преструктурирање“ е лице назначено од страна на судот или ангажирано согласно со овој закон, кое:
а) му помага на должникот и доверителите при преговорите и изготвувањето на планот за преструктуирање;
б) може да врши надзор над спроведувањето на планот и да поднесува извештаи, кога тоа е предвидено со закон, со планот или со одлука на судот.
11. „Мораториум“ е привремено запирање на поединечни извршни дејствија и постапки за присилна наплата против должникот, одобрено согласно со овој закон.
12. „Ново финансирање“ е секое финансирање обезбедено заради спроведување на планот за преструктуирање или зачувување на работењето на должникот.
13. „Надзорник за преструктурирање“ е лице назначено согласно со овој закон за следење на спроведувањето на планот за преструктуирање.



Цел на законот
Член 3
Со овој закон се уредуваат мерките и постапките за рано предупредување, превентивно преструктурирање и спречување на инсолвентноста на должниците, со цел:
1. зачувување на економски одржливите деловни субјекти;
2. овозможување навремено преструктурирање;
3. заштита на доверителите, вработените и јавниот интерес;
4. спречување на непотребно отворање стечајни постапки; и
5. усогласување со правото на Европската Унија во областа на превентивното преструктурирање и инсолвентноста.



Примена на законот
Член 4
(1) Овој закон се применува на трговски друштва и други правни лица кои вршат дејност, согласно со закон.
(2) Одредбите од овој закон соодветно се применуваат и на должник-поединец, доколку со овој или со друг закон поинаку не е определено.

II. РАНО ПРЕДУПРЕДУВАЊЕ И ФИНАНСИСКО СЛЕДЕЊЕ

Систем за рано предупредување
Член 5

(1) Секое трговско друштво е должно да воспостави и одржува систем за рано предупредување за навремено откривање на ризик од  инсолвентност.

(2) Системот од став (1) на овој член опфаќа мерки, постапки и индикатори за континуирано следење на финансиската состојба на друштвото. 

(3) Системот од ставот (1) на овој член особено вклучува:
1. Следење на ликвидноста;
2. Следење на солвентноста;
3. изработка и редовно ажурирање на проекција на готовинскиот тек за период од најмалку 12 месеци. 
(4) Трговското друштво е должно да утврди индикатори за рано предупредување, особено во случај на:
1. намалување на ликвидните средства;
2. доцнење во исполнување на доспеаните парични обврски;
3. негативен готовински тек;
4. влошување на односот помеѓу средствата и обврските.
(5) Ако врз основа на системот од ставот (1) на овој член се утврди постоење на ризик од инсолвентност, органот на управување е должен без одлагање да предложи преземање на мерки за отстранување или намалување на ризикот. 
(6) Трговското друштво е должно да води и чува документација за примената на системот од ставот (1) на овој член и за преземените мерки.
(7) Системот за рано предупредување се воспоставува и применува во согласност со големината, дејноста и сложеноста на работењето на трговското друштво.

Обврски на сметководителот
Член 6

(1) Овластениот сметководител, односно лицето задолжено за водење на сметководството во трговското друштво, е должно во рамките на системот за рано предупредување од член 5 на овој закон:
1. да изготвува и доставува периодични квартални финансиски извештаи и индикатори за следење на ликвидноста и солвентноста на друштвото, најмалку на квартално ниво. 
2. да ја изготви и ажурира проекцијата на готовинскиот тек  за период од 12 месеци. 
3. во писмена форма и без одлагање да го извести органот на управување доколку утврди постоење на околности што укажуваат на ризик од инсолвентност. 
4. да предложи преземање на мерки за финансиска стабилизација како и укаже на можноста за започнување на постапка за превентивно преструктурирање.
(2) Сметководителот е должен да обезбеди точност, целосност и навременост на финансиските податоци и информации што ги изготвува или обработува во рамките на системот за рано предупредување.
(3) Сметководителот не одговара за деловните одлуки донесени врз основа на доставените информации, доколку постапувал со должно внимание и во согласност со закон и професионални стандарди.


Индикатори за ликвидност
Член 7

(1) Трговското друштво е должно во рамките на системот за рано предупредување од член 4 на овој закон да следи индикатори за ликвидност, со цел утврдување на способноста за навремено исполнување на обврските на краткорочните обврски. 
(2) Како основни индикатори за ликвидност се утврдуваат:
1. Тековен коефициент, кој претставува однос меѓу тековните средства и тековните обврски. 
2. Брз коефициент, кој претставува однос меѓу тековните средства намалени за залихите и тековните обврски. 
(3) Друштвото може, согласно својата дејност, големина и деловен модел, да утврди и други дополнителни индикатори за ликвидност.
(4) Индикатори за солвентност.

Член 8

(1) Трговското друштво е должно да следи индикатори за солвентност, со цел оценка на долгорочната финансиска стабилност.
(2) Како минимални индикатори за солвентност се утврдуваат:
1. коефициент на сопствен капитал, кој претставува однос меѓу сопствениот капитал и вкупната актива;
2. однос долг/капитал, кој претставува однос меѓу вкупните обврски и сопствениот капитал.
(3) Индикаторите од ставот (2) од овој член се следат најмалку на квартално ниво.


Проекција на готовински тек
Член 9
(1) Трговското друштво е должно да изготвува и редовно да ажурира проекција на готовинскиот тек како дел од системот за рано предупредување.
(2) Проекцијата од ставот (1) на овој член се однесува на период од најмалку 12 месеци и се изработува на континуирана основа.
(3) Проекцијата на готовинскиот тек треба да овозможи навремено утврдување на недостиг на ликвидни средства за исполнување на доспеаните обврски.
(4) Се смета дека постои зголемен ризик од инсолвентност доколку проекцијата укажува на:
1. очекуван недостиг на парични средства за исполнување на доспеаните обврски;
2. континуиран или повторувачки негативен готовински тек;
3. значително влошување на паричните приливи во однос на обврските.

Уредување на индикаторите за рано предупредување
Член 10
Поблиските критериуми, начинот на пресметка, фреквентноста на нивното следење и индикативните прагови за индикаторите за ликвидност и солвентност, како и поблиските критериуми, методологијата на изработка и ажурирање на проекцијата на готовинскиот тек ги пропишува министерот за финансии, во консултација со релевантни професионални организации.

Дополнителни индикатори за рано предупредување
Член 11
(1) Во рамките на системот за рано предупредување, трговското друштво е должно да ги следи и обврските кон јавните давачки, како индикатор за финансиска состојба и ликвидност.
(2) Како индикатори за рано предупредување особено се сметаат:
1. доцнење во плаќањето на даноци и други јавни давачки;
2. доцнење во плаќањето на придонеси за задолжително социјално осигурување;
3. акумулирање на доспеани, а неплатени обврски кон државни органи.
(3) Доцнењето или неплаќањето на обврските од ставот (2) на овој член претставува околност што може да укажува на зголемен ризик од инсолвентност.
(4) Органот на управување е должен без одлагање да ги разгледа причините за настанатото доцнење и да преземе соодветни мерки за стабилизација на финансиската состојба.
(5) Друштвото може да ги користи и информациите и советодавните услуги обезбедени од надлежните институции и професионални организации со цел рано откривање и надминување на финансиските потешкотии.

Должност за грижа на органот на управување
Член 12
(1) Членовите на органот на управување се должни да постапуваат со должно внимание, совесно и во најдобар интерес на трговското друштво.
(2) Во рамките на обврските од ставот (1) на овој член, органот на управување е должен:
1. континуирано да ја следи финансиската состојба на друштвото;
2. да обезбеди функционирање на системот за рано предупредување;
3. без одлагање да постапи по предупредување или индикации за ризик од инсолвентност;
4. да се воздржи од дејствија со кои неоправдано се влошува финансиската состојба на друштвото;
5. навремено да разгледа и, кога е соодветно, да иницира мерки за финансиска стабилизација, вклучително и постапка за превентивно преструктуирање;
6. без одлагање, а најдоцна во рок од 15 дена од утврдувањето на ризик од инсолвентност, да ги извести доверители и да иницира разговори за можни мерки за финансиска стабилизација или преструктурирање.
 (3) При постоење на ризик од инсолвентност, органот на управување е должен при донесување на одлуки да ги земе предвид и интересите на доверителите, без да се доведе во прашање примарната обврска за дејствување во интерес на друштвото согласно Законот за трговските друштва.

Одговорност на органот на управување
Член 13
(1) Членовите на органот на управување одговараат за штета доколку не постапуваат во согласност со должностите утврдени со овој закон и поради тоа настане штета за друштвото или за доверителите.
(2) Особено се смета дека постои повреда на должноста од ставот (1) на овој член доколку:
1. не се преземат мерки при постоење на јасни индикации за ризик од инсолвентност уредени во членовите 7,8,9,10 и 11;
2. се продолжи со работење без разумна основа за одржливост на деловната активност;
3. се преземаат дејствија со кои значително се намалува имотот на друштвото на штета на доверителите.
(3) Членовите на органот на управување не одговараат за деловни одлуки донесени со должно внимание, врз основа на соодветни информации и во добра верба дека постапуваат во најдобар интерес на друштвото.
(4) Товарот на докажување дека постапувал со должно внимание е на членот на органот на управување.
(5) Одговорноста на членовите на органот на управување утврдена со овој член се применува во согласност со Законот за трговските друштва.





III. ПРЕВЕНТИВНО ПРЕСТРУКТУРИРАЊЕ

Цел на постапката за превентивно преструктурирање 
Член 14
(1) Постапката за превентивно преструктуирање има за цел да му овозможи на должникот кај кој постои ризик од инсолвентност, преку договор со доверителите, да преземе мерки за финансиска и деловна реорганизација, со цел да се спречи настанување на инсолвентност, да се обезбеди одржливост на работењето и да се зачува деловната активност.
(2) Постапката од ставот (1) на овој член се спроведува на начин што придонесува за зачувување на вредноста на друштвото, заштита на доверителите и, кога е можно, зачувување на работните места.
(3) Мерките од ставот (1) на овој член може да вклучуваат, особено:
1. преструктуирање на обврските;
2. промени во роковите и условите на плаќање;
3. намалување или одложување на долговите;
4. обезбедување дополнително финансирање;
5. други мерки насочени кон стабилизација на работењето.
(4) Мерките од ставот (3) од овој член не се однесуваат на даноци и други јавни давачки.


Лица над чиј имот се спроведува постапка за превентивно преструктурирање
							Член 15


(1)	Постапката за превентивно преструктуирање, се спроведува над имотот на должник - правно лице и должник - поединец.
(2)	Постапката за превентивно преструктуирање може да се спроведе и над имот на правно лице во кое државата или единиците на локална самоуправа се содружници односно акционери, освен ако со друг закон поинаку не е определено.



		Лица над чиј имот не се спроведува постапка за превентивно преструктуирање 
							Член 16

(1)	Постапката за превентивно преструктуирање не може да се спроведе над имотот во сопственост на:
-Република Северна Македонија;
-фондовите кои се финансираат од Буџетот на Република Северна Македонија;
-Фондот на пензиското и инвалидското осигурување на Северна Македонија;
-Фондот за здравствено осигурување на Република Северна Македонија;
-органите на државната управа и единиците на локалната самоуправа и
-други правни лица со јавни овластувања утврдени со закон, освен доколку со друг закон се изземени од стечајната постапка.
(2)	Постапка за превентивно преструктуирање не може да се спроведе над банки, штедилници, друштва за осигурување, брокерски друштва, финансиски друштва, друштва за лизинг и други финансиски институции.


Услови за започнување
Член 17

(1) Постапка за превентивно преструктуирање може да се поведе ако постои ризик дека должникот ќе стане неспособен за плаќање.
(2) Се смета дека постои веројатност од ставот (1) на овој член кога, врз основа на расположливите финансиски податоци и проекции, може разумно да се очекува дека должникот во наредниот период нема да може редовно да ги исполнува своите доспеани обврски.
(3) При оценката на постоењето на ризикот од ставот (1) на овој член, особено се земаат предвид:
1. индикаторите за ликвидност и солвентност;
2. проекцијата на готовинскиот тек;
3. доцнењето во исполнување на паричните обврски;
4. други околности што укажуваат на влошување на финансиската состојба.
(4) Постапката за превентивно преструктуирање не може да се поведе доколку должникот веќе е неспособен за плаќање, освен ако со закон поинаку не е определено.

Покренување на постапката
Член 18
(1) Постапката за превентивно преструктуирање се покренува од страна на должникот.
(2) Органот на управување на должникот донесува одлука за започнување на постапка за превентивно преструктуирање.
(3) По донесувањето на одлуката од ставот (2) на овој член, должникот пристапува кон подготовка на план за преструктуирање и преговори со доверителите.
(4) Должникот е должен да обезбеди соодветни информации за доверителите во врска со својата финансиска состојба и предложените мерки за преструктуирање.
(5) Судот се вклучува во постапката во случаите утврдени со овој закон, особено заради потврда на план за преструктуирање или преземање на други мерки предвидени со закон.

 Спроведување на преговори за преструктурирање
Член 19
(1) По покренување на постапката за превентивно преструктуирање, должникот пристапува кон преговори со доверителите заради изготвување на план за преструктуирање.
(2) Должникот го задржува управувањето со својот имот и со редовното работење на друштвото за време на преговорите.
(3) Должникот е должен на доверителите да им обезбеди навремени, целосни и точни информации од значење за водење на преговорите и изготвување на планот.
(4) Преговорите се водат со цел постигнување договор за мерки што ќе обезбедат финансиска стабилизација и одржливост на работењето на должникот.
(5) Должникот може, заради олеснување на преговорите и изготвувањето на планот за преструктуирање, да користи стручна и советодавна поддршка од лица или институции кои обезбедуваат поддршка на претпријатија.
 (6) По одлука на судот се назначува практичар во областа на преструктурирање, кога:
· се бара мораториум;
· постои спор меѓу доверителите;
· се предлага наметнување на план врз несогласни доверители;
· судот оцени дека тоа е потребно за заштита на интересите на доверителите
· во секој случај кога е поднесен предлог од должникот до судот за превентивно преструктуирање.
(7) Со поднесувњето на предлогот за превентивно преструктуирање до судот должникот доставува и доказа за уплатен аванс за водењето на постапката во висина од 25.000,00 денари за микро и мало, 50.000,00 денари за средно и 100.000,00 денари за големо претпријатие.
Должникот доставува и доказ за уплата на судска такса од 480 денари за разгледување на предлогот.
(8) Практичарот дава стручна поддршка при преговорите и изготвувањето на планот, без да го презема управувањето со должникот, освен ако со закон поинаку не е определено.
(9) Практичарот од ставот (6) е лице кое ги исполнува условите за стечаен управник согласно  Законот за стечај.
(10) Практичарот од ставот (6) е должен да постапува независно, совесно и со должно внимание, водејќи сметка за заштита на интересите на сите доверители.
(11) Не може да биде назначено лице кое се наоѓа во судир на интереси со должникот или со доверителите. Практичарот е должен пред неговото именување да даде писмена изјава до судот за непостоење судир на интереси.
(12) Практичарот одговара за штета доколку постапува спротивно на овој закон или не постапува со должно внимание при извршувањето на своите задачи.
(13) Надоместокот и трошоците за работа на практичарот се утврдуваат од судот, водејќи сметка за обемот и сложеноста на постапката, освен ако поинаку не е договорено со должникот и доверителите.
(14)Практичарот е должен да доставува до судот извештаи за текот на преговорите и спроведување на постапката, во рокови утврдени од судот.

Содржина на планот за преструктуирање
Член 20
(1) Планот за преструктуирање содржи информации неопходни за оценка на финансиската состојба на должникот и предложените мерки за преструктуирање.
(2) Планот за преструктуирање особено содржи:
1. податоци за идентитетот на должникот;
2. опис на имотот и обврските на должникот во моментот на изготвување на планот, вклучувајќи проценка на вредноста на имотот;
3. опис на економската и финансиската состојба на должникот, причините за финансиските потешкотии и нивниот обем;
4. податоци за доверителите и нивните побарувања, кои се опфатени со планот;
5. распределба на доверителите во класи, кога тоа е применливо, со наведување на вредноста на побарувањата во секоја класа;
6. мерките за преструктуирање, вклучувајќи особено:
а) измена на условите за плаќање;
б) одложување на обврските;
в) конверзија на долг во капитал;
г) обезбедување ново финансирање;
д) други мерки за стабилизација на работењето;
7. временска рамка за спроведувањето на планот и рокови за реализација на мерките за преструктуирање;
8. проекција на готовински тек и финансиска одржливост на должникот;
9. опис на новото финансирање и причините за неговата неопходност, кога е предвидено;
10. информации за влијанието на планот врз вработените, кога тоа е релевантно;
11. изјава со образложение дека планот претставува разумна и остварлива мерка за спречување на инсолвентноста и обезбедување одржливост на работењето.
(3) Планот треба да биде јасен, прегледен и заснован на точни и проверливи податоци.
(4) Конверзијата на долг во капитал од ставот (2) точка 6 под в) се спроведува независно од одредбите на Законот за трговските друштва кои се однесуваат на зголемување на основната главнина, доколку планот е потврдена од судот, согласно со овој закон.
Класи на доверители
Член 21
(1) За потребите на усвојување на планот за преструктуирање, доверителите се групираат во класи според нивните заеднички интереси и правна положба.
(2) Доверителите кои имаат суштински слични права и интереси се распоредуваат во иста класа.
(3) Доверителите со различна правна положба, особено во однос на обезбедувањето на побарувањата, се распоредуваат во различни класи.
(4) При формирањето на класи, особено се земаат предвид:
1. дали побарувањето е обезбедено или необезбедено;
2. видот и правната природа на побарувањето;
 (5) Планот за преструктуирање мора да содржи јасна распределба на доверителите по класи, како и вредноста на побарувањата во секоја класа.
(6)  Кај микро, мали и средни претпријатија не е задолжително доверителите да се распределуваат во класи, доколку сите доверители имаат слична правна положба.
 Усвојување на планот за преструктуирање 
Член 22
(1) Должникот  го доставува планот за преструктуирање на усвојување од страна на доверителите.
(2) Право на глас за усвојување на планот имаат сите доверители.
(3) Од право на глас можат да бидат исклучени:
1. лица кои имаат судир на интереси;
2. доверители со побарувања со понизок ранг во однос на необезбедените доверители;
3. други поврзани лица, во случаи утврдени со закон.
(4) Гласањето за усвојување на планот може да се врши по класи на доверители.
(5) Планот за преструктуирање, доколку се гласа по класи на доверители, се смета за усвоен ако во секоја класа се постигне мнозинство од најмалку 2/3 од вкупниот износ на побарувањата во таа класа.
(6) Планот може да се смета за усвоен и без формално гласање, доколку се обезбеди писмена согласност од потребното мнозинство доверители.
(7) Исполнетоста на условите за гласање и правилноста на формирањето на класи се оценуваат при постапката за потврда на планот.
Потврдување на планот за преструктуирање
Член 23
(1) Планот за преструктуирање се потврдува:
1. од нотар, кога планот е прифатен од сите доверители;
2. од надлежниот суд, кога:
а) не е постигната согласност од сите доверители;
б) се бара одобрување на привремена мерка или мораториум;
в) се предлага наметнување на планот за доверителите кои не се согласуваат со планот;
г) во други случаи утврдени со овој закон.
(2) Планот потврден од нотар има сила на извршна исправа.
(3) Во случаите од ставот (1) точка 2 на овој член, судот одлучува за потврда на планот согласно одредбите од овој закон.
(4) Кај микро, мали и средни претпријатија, планот за преструктуирање прифатен од сите  доверители се потврдува од нотар без спроведување судска постапка.


 
Надлежност на судот и потврда на планот за преструктуирање
Член 24
(1) За одлучување по предлогот за потврда на планот за преструктуирање месно надлежен е основниот суд на чие подрачје се наоѓа седиштето на должникот.
(2) Предлог за потврда на планот за преструктуирање поднесува должникот. 
(3) Судот одлучува по предлогот во итна постапка и по правило вон рочиште. Предлогот се депонира и во стечајно досие на судот за увид на заинтересирани лица. 
(4) По приемот на предлогот, судот во рок од осум дена испитува дали:
1. предлогот е поднесен од овластен предлагач;
2. планот е изготвен во согласност со одредбите на овој закон;
3. кон предлогот се приложени сите потребни исправи и докази.
 (5) Судот по прием на предлогот определува аванс за покривање на трошоците на постапката со решение. Предлагачот е должен да го уплати авансот во рок од осум дена од денот на приемот на решението. 
(6) Ако авансот не биде уплатен во рокот од ставот (5) на овој член, судот ќе го отфрли предлогот.
(7) Судот го доставува планот за преструктуирање до стечаен управник од листата на стечајни управници, заради стручно мислење за:
1. правилноста на распределбата на доверителите во класи, доколку тоа се предвидува со планот;
2. финансиската одржливост и остварливост на планот;
3. влијанието на планот врз доверители.
(8) Стечајниот управник е должен своето мислење да го достави до судот во рок не подолг од 30 дена од денот на приемот на планот.
 (9) Судот ќе го потврди планот ако утврди дека:
1. планот е поднесен во согласност со одредбите на овој закон;
2. доверителите се правилно распоредени во класи, доколку тоа е предвидено во планот
3. не ги става доверителите во понеповолна положба од онаа во која би се наоѓале во стечајна постапка;
4. планот е разумен, финансиски одржлив и остварлив;
5. планот не е спротивен на закон или на јавниот интерес.
(10) Судот ќе го одбие предлогот за потврда на планот ако утврди дека:
1. постои суштинска повреда на постапката;
2. планот е спротивен на закон или на јавниот интерес;
3. планот е очигледно неизводлив;
4. не се исполнети условите за правична заштита на доверителите.
(11) Судот одлучува по предлогот за потврда на планот со решение. Планот за преструктуирање е составен дел на решението.
(12) Решението за потврдување или одбивање на планот за преструктуирање се доставува до предлагачот должник и до стечајниот управни и се објавува во “Службен весник на Република Северна Македонија“и во еден дневен весник.
(13) Решението за потврдување или одбивање на планот за преструктуирање се доставува и до Централниот регистар на Република Северна Македонија за упис.


Наметнување на планот врз несогласни класи на доверители
Член 25

(1) Судот може да потврди планот за преструктуирање и кога не е усвоен од сите класи на доверители, ако:

1. планот е усвоен од најмалку една класа на доверители која би имала право на намирување во стечајна постапка;

2. несогласните доверители не се ставени во понеповолна положба од онаа во која би се наоѓале во стечај;

3. планот обезбедува правичен третман на доверителите;

4. ниедна несогласна класа не трпи несразмерна штета.

(2) Судот при одлучувањето ја оценува правичноста и спроведливоста на планот.



 Правни лекови
Член 26
(1) Против решенијата на судот донесени согласно овој закон може да се изјави жалба до надлежниот апелационен суд, преку основниот суд кој го донел решението, во рок од осум дена од денот на неговото доставување.
(2) Апелациониот суд одлучува по жалбата во итна постапка.

Постапка пред нотар и проверка на законитост
Член 27
(1) Нотарот го потврдува планот за преструктуирање ако утврди дека:
1. планот е прифатен од сите доверители;
2. согласноста на доверителите е дадена во писмена форма;
 (2) Нотарот не ја оценува економската оправданост или изводливоста на планот.
(3) Ако нотарот утврди дека не се исполнети условите од ставот (1) на овој член, ќе одбие да го потврди планот.

Комуникација и доставување
Член 28
(1) Во постапката за превентивно преструктуирање, известувањата, доставувањето на документи, согласностите и гласањето може да се вршат и по електронски пат, доколку може да се утврди нивната автентичност.
(2) Писмената согласност на доверителите може да биде дадена, доколку е применливо, и во електронска форма, согласно со закон.
(3) Ако постапката се води пред суд, доставувањето се врши согласно со Законот за стечај.



Привремена заштита – мораториум
Член 29
(1) На предлог на должникот, судот може да одобри привремена заштита со која се запираат поединечните извршни дејствија против должникот (мораториум), доколку тоа е неопходно за успешно спроведување на постапката за превентивно преструктуирање.
(2) Со одлуката за одобрување на мораториумот, судот може да определи дека:
1. се запираат извршните постапки и присилната наплата, освен за постапките кои се водат по Законот за даночна постапка;
2. не може да се покрене постапка за стечај против должникот;
3. доверителите не можат да преземаат дејствија за поединечна наплата на побарувањата.
(3) Мораториумот се одобрува за период до четири месеци.
(4) По образложен предлог на должникот, судот може да го продолжи мораториумот, доколку утврди дека постојат услови за продолжување и дека се преземаат мерки за постигнување договор со доверителите.
(5) Вкупното времетраење на мораториумот не може да надмине дванаесет месеци.
(6) Судот може да го укине мораториумот ако:
1. престанале причините за негово одобрување;
2. должникот постапува спротивно на целите на реструктуирањето;
3. мораториумот неоправдано ги оштетува доверителите.
(7) Судот е должен да го извести Централниот регистар на Република Северна Македонија за одлуките од ставовите (2), (4) и (5) од овој член.

Надзор над исполнување на планот за преструктуирање
Член 30

 (1) Исполнувањето на планот за преструктуирање го следи должникот во случаите кога постапката се води пред нотар,  или надзорникот кога постапката се води пред судот.
(2) Надзорник за преструктуирање може да биде лице кое ги исполнува условите за стечаен управник согласно со Законот за стечај, како и стручно лице назначено од надлежна институција за поддршка на претпријатија.
 (3) Надзорникот:
1. го следи спроведувањето на планот;
2. поднесува периодични извештаи до доверителите и, кога е применливо, до судот;
3. без одлагање ги известува доверителите и судот за значајни повреди или отстапувања од планот.
(4) Судот:
1. одлучува по приговори во врска со спроведувањето на планот;
2. може да преземе мерки согласно со овој закон;
3. може да го укине мораториумот во случаи утврдени со закон.

Заштита на ново финансирање
Член 31
(1) Новото финансирање обезбедено во рамки на одобрен или потврден план за преструктуирање не може да биде ништовно, побивано или прогласено за штетно по доверителите, само поради тоа што е дадено во текот на постапката за преструктуирање.
(2) Лицата кои обезбедиле ново финансирање не одговараат за штета кон доверителите, освен ако финансирањето е дадено со намера за измама или злоупотреба.

Заштита на дејствија и трансакции во преструктуирање
Член 32
(1) Дејствијата и трансакциите преземени во разумна врска со преговорите, усвојувањето или спроведувањето на планот за преструктуирање не можат да бидат побивани во стечајна постапка, освен ако се преземени со намера за измама или оштетување на доверителите.
(2) Дејствијата и трансакциите, во смисла на ставот (1) од овој член, особено се сметаат:
1. плаќања извршени во текот на преговорите;
2. давање обезбедување за ново финансирање;
3. други дејствија неопходни за спроведување на планот.
(3) Дејствијата од ставот (1) на овој член не можат да бидат основ за утврдување одговорност на должникот или на органите на управување, доколку се преземени со должно внимание и во интерес на преструктуирањето.
Успешно и неуспешно исполнување на планот за преструктурирање
Член 34
(1) Планот за преструктурирање се смета за успешно исполнет кога се реализирани обврските и мерките предвидени со планот.
(2) По предлог на должникот или стечајниот управник, судот со решение утврдува дека планот е успешно исполнет.
(3) Планот за преструктурирање се смета за неуспешно исполнет ако се утврди дека:
1. планот не се исполнува;
2. должникот значително ги повредува обврските од планот;
3. планот очигледно не може да се реализира; или
4. должникот станал неспособен за плаќање,
(4) По предлог на должникот, стечајниот управник или доверителите судот може со решение да утврди дека планот е неуспешен.
(5) Решението од ставовите (2) и (3) на овој член се доставува до должникот, стечајниот управник и доверителите, се објавува во “Службен весник на Република Северна Македонија“и во еден дневен весник и се доставува за упис до Централниот регистар на Република Северна Македонија.


VIII. ПРЕОД КОН СТЕЧАЈ
Неуспешно преструктуирање и отворање стечајна постапка
Член 35
(1) Ако планот за преструктуирање не се исполнува, не може да се реализира или ако во текот на постапката се утврди дека должникот станал неспособен за плаќање, може да се отвори стечајна постапка согласно со Законот за стечај.
(2) Ако надзорникот за преструктуирање утврди значајно непочитување на планот или околности што укажуваат дека планот не може да се реализира, за тоа без одлагање ги известува доверителите и, кога е применливо, судот.
(3) Постапката за превентивно преструктуирање не го исклучува правото на доверителите или на должникот да поднесат предлог за отворање стечајна постапка, согласно со Законот за стечај.

IX. ЗАВРШНИ ОДРЕДБИ


Подзаконски акти
Член 36

Подзаконските акти предвидени во овој член ќе се донесат во рок од 90 дена од денот на влегувањето  во сила на овој закон.

Супсидијарна примена на закон
Член 37
На постапките уредени со овој закон, за прашања кои не се уредени со овој закон, соодветно се применуваат одредбите од Законот за парнична постапка, Законот за стечај и Законот за трговските друштва.
Усогласување со правото на Европската Унија
Член 38
Со овој закон се врши усогласување со EU Directive 2019/1023 за рамките за превентивно преструктуирање, ослободување од долг и забрани, и мерки за зголемување на ефикасноста на постапките поврзани со преструктуирање, инсолвентност и ослободување од долг.
Стапување во сила
Член 39
Овој закон влегува во сила осмиот ден од денот на објавувањето во “Службен весник на Република Северна Македонија“ а ќе почне да се применува од 01.01.2027 година. 

